
Në kuadër të evidentimit të detyrimeve të prapambetura të krijuara rishtazi, si dhe monitorimit të shlyerjes së tyre, bazuar në planin e shlyerjes dërguar nga bashkitë në Ministrinë e Financave dhe Ekonomisë, si dhe në zbatim të pikës 86,  të udhëzimit nr. 2, datë 19.01.2018, “Për zbatimin e buxhetit të vitit 2018”,  njësitë e vetëqeverisjes vendore kanë bërë raportimin e detyrimeve të prapambetura për tremujorin e parë të vitit 2018.

Nga përpunimi i të dhënave dhe përditësimi i informacionit nga çdo bashki  për periudhën janar-mars 2018, rezulton se:

Në tremujorin e parë të vitit 2018, janë krijuar detyrime që arrijnë vlerën 2.3 miliard lekë (kryesisht investime dhe shpenzime për mallra dhe shërbime). Vlera e detyrimeve të krijuara rishtas në tremujorin e parë të vitit 2018 është rreth 1.9 miliard lekë më pak se vlera e detyrimeve të krijuara rishtas në tremujorin e katërt të vitit 2017. Në tremujorin e parë të këtij viti janë likuiduar 3.4 miliard lekë nga totali i detyrimeve të prapambetura. Likuidimi i detyrimeve të prapambetura është bërë sipas moshës së detyrimeve, pra janë likuiduar të parat detyrimet më të hershme.

Sipas informacionit të njësive të vetëqeverisjes vendore, një pjesë e detyrimeve të krijuara deri në mars 2018 janë likuiduar dhe ndërkohë pritet likuidimi i plotë i tyre në periudhën në vazhdim.
Stoku i detyrimeve të prapambetura në fund të dhjetorit të vitit 2015, kohë kur këto u identifikuan si të tilla ishte 11.8 miliard lekë. Detyrimet e prapambetura të krijuara rishtazi për njësitë e vetëqeverisjes vendore deri në mars 2018, arrijnë në vlerën 19.1 miliard lekë (kryesisht investime, shpenzime për mallra dhe shërbime, vendime gjyqësore dhe të tjera). Pra, stoku i detyrimeve të prapambetura të vitit 2015, së bashku me detyrimet e krijuara deri në mars të vitit 2018 është 30.9 miliard lekë. Deri në mars të vitit 2018 janë likuiduar 22.4 miliard lekë detyrime (detyrime të krijuara gjatë tremujorit të parë të vitit 2018, vitit 2017, vitit 2016 dhe detyrimet e akumuluara në vite deri në dhjetor 2015). Nga detyrimet e akumulara në vite deri në dhjetor 2015 janë shlyer rreth 2.3 miliard lekë. Kështu që, stoku i detyrimeve të prapambetura në fund të muajit mars 2018, i cili parashikohet të shlyhet në një periudhë afatmesme, bazuar në planin e shlyerjes së dërguar nga të gjitha bashkitë në Ministrinë e Financave dhe Ekonomisë është rreth 8.5 miliard lekë. Vlera neto e stokut të detyrimeve të prapambetura është ulur me rreth 0.7 miliard lekë, krahasuar me vlerën e detyrimeve të raportuar në fund të vitit 2017.
Shënime 
Gjithashtu sqarojmë se, për disa bashki, vlera e detyrimeve të prapambetura të krijuara rishtas në tremujorin e parë të vitit 2018 është rritur krahasuar me tremujorin e katërt të vitit 2017. Vlera e lartë e detyrimeve të krijuara rishtas ka ardhur për shkak të vonesës së paraqitjes së faturave për likuidim, kryesisht në zërat “Investime”, “Mallra dhe Shërbime” dhe “Të tjera”. Nga informacioni i mbledhur prej bashkive, këto detyrime do të likuidohen gjatë vitit 2018.

